
ANNOTATSIYA 
Maqolada O‘zbekiston Respublikasida ma’muriy sudlar tizimi huquqiy asoslarining shakllanishi 
milliy huquqshunoslikdagi ilmiy qarashlar va xorijiy adabiyotlar asosida tahlil qilingan. Tadqiqotning 
maqsadi ma’muriy sudlar institutining rivojlanish bosqichlarini hamda uni o‘rganishga doir nazariy 
yondashuvlarning o‘zgarishini ochib berishdan iborat. Tahlilda tarixiy-huquqiy, qiyosiy va tizimli 
yondashuvlardan, shuningdek, ilmiy adabiyotlarni tahlil qilish va umumlashtirish usullaridan 
foydalanilgan. Ma’muriy sudlarning huquqiy tabiati davlat boshqaruvi ustidan sud nazorati va 
shaxsning buzilgan huquqlarini himoya qilish vazifalarining o‘zaro bog‘liqligi orqali yoritilgan. 
Milliy ilmiy adabiyotlarda ma’muriy huquqning umumiy nazariy masalalaridan ixtisoslashgan sudlar 
faoliyati, prosessual mexanizmlar va sud himoyasining amaliy samaradorligini o‘rganishga o‘tish 
tendensiyasi ko‘rsatilgan. Ma’muriy sudlar tizimini baholashda sud mustaqilligi, prosessual sifat, 
yurisdiksiyaning aniqligi, sud qarorlari ijrosi va sud amaliyoti barqarorligini o‘zaro bog‘liq holda 
o‘rganish zarurati asoslangan. Ma’muriy huquqqa oid o‘quv va ilmiy adabiyotlarni sud amaliyoti 
hamda muayyan ishlar tahlili bilan boyitish yuzasidan xulosa bildirilgan. 
Kalit so‘zlar: ma’muriy sudlar, ma’muriy adliya, sud nazorati, huquqiy asoslar, institusional 
rivojlanish, sud himoyasi, ma’muriy sud ishlarini yuritish, prosessual sifat, sud qarorlari ijrosi, sud 
amaliyoti. 

АННОТАЦИЯ 
В статье анализируется формирование правовых основ системы административных судов в 
Республике Узбекистан на основе научных взглядов, представленных в отечественной 
юридической науке, и зарубежной научной литературы. Цель исследования заключается в 
раскрытии этапов развития института административных судов и изменений теоретических 
подходов к его изучению. В ходе анализа использованы историко-правовой, сравнительный и 
системный подходы, а также методы анализа и обобщения научной литературы. Правовая 
природа административных судов раскрывается через взаимосвязь судебного контроля за 
деятельностью органов государственного управления и защиты нарушенных прав личности. 
Выявлена тенденция перехода в отечественной научной литературе от общетеоретических 
вопросов административного права к изучению деятельности специализированных судов, 
процессуальных механизмов и практической эффективности судебной защиты. Обоснована 
необходимость рассмотрения независимости судов, качества судопроизводства, 
определённости юрисдикции, исполнения судебных решений и стабильности судебной 
практики как взаимосвязанных факторов при оценке системы административных судов. 
Сделан вывод о необходимости обогащения учебной и научной литературы по 
административному праву материалами судебной практики и анализом конкретных дел. 
Ключевые слова: административные суды, административная юстиция, судебный контроль, 
правовые основы, институциональное развитие, судебная защита, административное 
судопроизводство, качество судопроизводства, исполнение судебных решений, судебная 
практика 

Kirish. Ma’lumki, globallashuv va axborot jamiyatining shakllanishi natijasida dunyo davlat 

boshqaruvi faoliyati kengayib bormoqda. Bu esa ma’muriy nizolar sonining ko‘payishiga va 
fuqarolarning davlatga bo‘lgan huquqiy talablarining oshib borishiga sabab bo‘lmoqda. BMTning 

2022-yilgi hisobotiga ko‘ra, dunyoda oxirgi 10 yilda ma’muriy ishlar soni o‘rtacha 35–40% ga o‘sgan.  
Bu ko‘rsatkich ma’muriy sudlarning huquqiy davlatlar tizimidagi o‘rnini oshib boraetganini 
ko‘rasatadi. Ular davlat va fuqaro o‘rtasidagi munosabatlarda adolat, ishonch va qonuniylikni 
ta’minlaydigan asosiy institutlardan biri bo‘lib qolmoqda [3]. 

Ma’muriy sudlar tizimining huquqiy asoslari shakllanishini tadqiq etishda asosiy masala ushbu 
sudlarning tashkil etilganligini qayd qilish bilan cheklanmaydi. Sudning huquqiy maqomi, vakolatlari 
va ish yuritish tartibining belgilanishi davlat bilan shaxs o‘rtasidagi nizolarni hal etishning qanday 
modelini yuzaga keltirganini aniqlash ham muhimdir. Shu nuqtayi nazardan, ma’muriy sudlar tizimi 
huquqiy asoslarining shakllanishi tashkiliy o‘zgarishlar bilan bir qatorda, davlat boshqaruvining sud 
oldidagi hisobdorligi va shaxsning sud orqali himoyalanish imkoniyatlari kengayishi bilan bog‘liq 
jarayon sifatida o‘rganilishi lozim. 

Mazkur masalaning nazariy ahamiyati shundaki, ma’muriy sudlarning mavjudligi bilan ular 
ta’minlaydigan huquqiy himoyaning mazmuni aynan bir tushunchani anglatmaydi. Sudga murojaat 
qilish imkoniyati, nizoni ko‘rib chiqish tartibi, ma’muriy organ qarorini tekshirish chegaralari va 
chiqarilgan sud hujjatining huquqiy oqibatlari o‘zaro muvofiqlashgan taqdirdagina sud himoyasining 
yaxlit mexanizmi yuzaga keladi. Binobarin, ma’muriy sudlar tizimining huquqiy asoslarini o‘rganish 
ushbu elementlarni alohida tavsiflash bilan birga, ular o‘rtasidagi bog‘liqlikni ham ochib berishni talab 
etadi. 

Tadqiqotda ma’muriy sudlar tizimi huquqiy asoslarining shakllanishini qaysi belgilar orqali 
tavsiflash mumkinligi hamda mazkur jarayonning ilmiy adabiyotlarda qanday talqin qilinayotgani 
asosiy masala sifatida qo‘yiladi. Bunda ma’muriy sudlar rivojlanishining huquqiy-institutsional jihatlari 
bilan ularni o‘rganishga doir ilmiy yondashuvlarning o‘zgarishini farqlash va o‘zaro bog‘liq holda tahlil 
qilish maqsad qilinadi. 

O‘zbekiston huquqshunosligida ma’muriy adliya, ma’muriy tartib-taomil va ma’muriy sudlar 
tushunchasi turli olimlar tomonidan turlicha yondashuvlarda talqin qilingan. 

Jumladan, I.Xamedov, I.Say va boshqalarning asarida ma’muriy sudlar davlat boshqaruvi 
sohasida qonuniylikni ta’minlovchi va fuqarolarning davlat organlari qarorlaridan sud orqali 
himoyalanishini ta’minlovchi institutsional mexanizm deb ta’riflaydi [2]. E.Xojiyev esa ma’muriy 
sudlarni davlat qarorlarining qonuniyligi va asosliligini tekshiruvchi huquqiy mexanizm deb ataydi[3]. 

I.Axmedov, L.Xvan va I.Sayning asarida ma’muriy adliya fuqarolar va davlat organlari 
o‘rtasidagi ommaviy-huquqiy nizolarni hal qilishga qaratilgan maxsus sud tartibi sifatida talqin qilinadi 
[4]. S.Muratayev, B. Musayev va D. Artikov esa ma’muriy adliyani davlat va shaxs o‘rtasidagi 
munosabatlarda huquqiy muvozanatni ta’minlovchi institut sifatida ta’riflaydi [5]. 

Ma’muriy sudlarni ta’riflashda yuqorida keltirilgan adabiyotlarda yagona umumiylik mavjud 
bo‘lib unga ko‘ra ma’muriy sudlar davlat boshqaruvi faoliyati ustidan sud nazoratini amalga oshiruvchi, 
hamda fuqarolarning buzilgan huquq va qonuniy manfaatlarini tiklovchi institutsional mexanizmdir. 
Xususan, N.Ismoilov, O‘.Muxamedov va A.Tursunovning  “Ma’muriy huquq” darsligida ma’muriy 
sudlar davlat boshqaruvi faoliyati ustidan nazorat o‘rnatish va qonuniylikni ta’minlashning muhim 
vositasi sifatida talqin qilinadi [6]. S.Ibragimovning nomli nomzodlik dissertatsiyasida, ma’muriy 
sudlarni qonuniylikni ta’minlovchi nazorat instituti sifatida tahlil qilingan [7]. I.Xamedov va b. asarida 
ma’muriy sudlarni inson huquqlarini himoya qilishning amaliy mexanizmi sifatida baholaydi [2]. 

Mazkur yondashuvlar mazmunan bir-birini to‘ldirib, ma’muriy sudlarning asosiy vazifasi davlat 
hokimiyati faoliyatini huquqiy chegaralarda ushlab turish va fuqarolarning sud orqali himoyalanishini 
ta’minlashdan iborat ekanini ko‘rsatadi. Bu esa ma’muriy sudlar huquqiy tabiatida nazorat va himoya 
funksiyalari o‘zaro ajralmas va uzviy bog‘liq holda namoyon bo‘lishini yaqqol ko‘rsatib turibdi. Ya’ni, 
ma’muriy sudlar bir tomondan davlat hokimiyati faoliyati ustidan samarali sud nazoratini amalga 
oshirsa, ikkinchi tomondan fuqarolarning buzilgan huquq va qonuniy manfaatlarini tiklash orqali inson 
huquqlarini himoya qilish funksiyasini bajaradi. Xulosa qilib aytganda, mazkur ikki funksiyaning birligi 
ma’muriy sudlar faoliyatining mohiyatini belgilab, ularning huquqiy davlat tizimidagi o‘rni va 
ahamiyatini aniqlaydi. Bu esa ma’muriy sudlar huquqiy tabiatida nazorat va himoya funksiyalari uzviy 
birlikda namoyon bo‘lishi kerakligini isbotlaydi. 

Tadqiqotning metodologiyasi. Tadqiqot nazariy-tahliliy xususiyatga ega bo‘lib, 
O‘zbekistonda ma’muriy sudlar tizimi huquqiy asoslarining shakllanishi va mazkur jarayonning ilmiy 
adabiyotlarda yoritilishini o‘rganishga qaratilgan. Tadqiqot materiallarini ma’muriy huquq va 
ma’muriy adliyaga oid milliy darsliklar, ilmiy maqolalar, dissertatsiya tadqiqotlari hamda maqolada 
keltirilgan normativ-huquqiy hujjat tashkil etadi. Xorijiy ilmiy adabiyotlar ma’muriy sudlar 
rivojlanishining umumiy xususiyatlarini aniqlash va milliy tajribani ular bilan qiyoslash uchun jalb 
etilgan. 

Tarixiy-huquqiy usul orqali ma’muriy sudlar tizimining shakllanishiga oid jarayonlar va ularni 
o‘rganishdagi ilmiy yondashuvlar davriy izchillikda ko‘rib chiqilgan. Bunda ma’muriy huquqning 
nazariy asoslari yoritilgan davr, ixtisoslashgan ma’muriy sudlar tashkil etilishi bilan bog‘liq 
o‘zgarishlar hamda keyingi tadqiqotlarda amaliy samaradorlik masalalarining ilgari surilishiga e’tibor 
qaratilgan. Ushbu usul huquqiy islohotlar bilan ilmiy tadqiqotlar yo‘nalishidagi o‘zgarishlar o‘rtasidagi 
bog‘liqlikni ochib berishga xizmat qilgan. 

Qiyosiy tahlil milliy va xorijiy mualliflarning ma’muriy adliya, sud nazorati hamda ma’muriy 
sudlarning institusional rivojlanishi haqidagi qarashlarini solishtirishda qo‘llanilgan. Fransiya, 
Germaniya va Boltiqbo‘yi davlatlari tajribasiga oid adabiyotlardagi yondashuvlar O‘zbekistondagi 
shakllanish jarayonini talqin qilish uchun qiyosiy asos sifatida o‘rganilgan. Qiyoslash mazkur 
davlatlarning sud tizimlarini to‘liq qamrab olishga emas, balki ma’muriy sudlar tashkil etilishi, huquqiy 
jihatdan mustahkamlanishi va sud amaliyoti rivojlanishi o‘rtasidagi bog‘liqlikni aniqlashga qaratilgan. 

Ilmiy adabiyotlarni tahlil qilishda mualliflarning ma’muriy sudlar tushunchasi, vazifalari va 
samaradorligiga doir fikrlari mazmunan guruhlashtirilgan. Tahlil va sintez usullari yordamida ushbu 
qarashlarning umumiy jihatlari hamda farqlari ajratilgan, ular asosida nazariy umumlashmalar 
shakllantirilgan. Tizimli yondashuv ma’muriy sudlar faoliyatini huquqiy normalar, institusional 
sharoitlar, prosessual mexanizmlar va sud qarorlarining ijrosi bilan bog‘liq holda ko‘rib chiqish 
imkonini bergan. 

Tadqiqotning tahliliy chegarasi maqolada qamrab olingan manbalar bilan belgilanadi. Sud 
ishlari materiallari asosida mustaqil empirik tekshiruv o‘tkazilmagani sababli, chiqarilgan xulosalar 
ilmiy adabiyotlar va keltirilgan huquqiy asoslarning nazariy tahliliga tayanadi. Shu bois ma’muriy 
sudlar samaradorligiga oid mulohazalar miqdoriy baholash natijasi sifatida emas, balki keyingi empirik 
tadqiqotlar uchun ahamiyatli bo‘lgan tahliliy xulosalar sifatida bayon etilgan. 

Tadqiqot natijalari. Ma’muriy sudlar tizimining shakllanishi qisqa muddatda amalga 
oshadigan islohot emas, balki uzoq vaqt davomida evolyusion tarzda rivojlanadigan murakkab 
institutsional jarayondir. Ilmiy adabiyotlarda ta’kidlanishicha, ma’muriy sudlarning tashkil etilishi 
institutsional shakllanishning faqat dastlabki bosqichi bo‘lib, ularning samarali faoliyat ko‘rsatishi 
uchun maxsus protsessual qoidalar, barqaror sud amaliyoti va huquqiy doktrinaning shakllanishi zarur 
[8].  

O‘zbekiston Respublikasida ham ma’muriy sudlar tizimining shakllanishi aynan shu 
bosqichma-bosqich evolyutsion jarayon doirasida amalga oshirilmoqda. Xususan, 2017-yilda qabul 
qilingan islohotlar doirasida ma’muriy sudlar institutining huquqiy asoslari yaratilgan bo‘lsa, 
keyinchalik uning institutsional tuzilmasi shakllantirildi va amaliyotga joriy etildi. Bugungi kunda esa 
mazkur tizimni takomillashtirish, sud amaliyotini yagonalashtirish, sud qarorlari sifatini oshirish va 
inson huquqlarini himoya qilish samaradorligini kuchaytirishga qaratilgan islohotlar izchil davom 
etmoqda. Bu esa O‘zbekistonda ma’muriy adliya tizimi shakllanish bosqichidan institutsional 
barqarorlik va samaradorlikni ta’minlash bosqichiga o‘tayotganini ko‘rsatadi. 

Ushbu jarayonni rivojlangan davlatlar bilan taqqoslaydigan bo‘lsak, masalan, Fransiyada 
ma’muriy sudlar institutining shakllanishi XIX asrda Davlat kengashi (Conseil d’État) faoliyati orqali 
bosqichma-bosqich amalga oshirilib bo‘lgach, ma’muriy sud amaliyoti bir necha o‘n yillar davomida 
rivojlangan. Xuddi shuningdek, Germaniyada ma’muriy sudlar tizimi XX asr boshlarida joriy etilgan 
bo‘lsa-da, ularning inson huquqlarini samarali himoya qiluvchi institut sifatida shakllanishi Federal 
ma’muriy sud amaliyoti orqali uzoq vaqt talab qilgan.  

Bu fikr ilmiy adabiyotlarda ham o‘z tasdig‘ini topgan. Xususan, I.Devatnikovaite, b. (2022) 
“1918–1940 yillarda Boltiqbo‘yi davlatlarida ma’muriy adliya tizimining rivojlanish bosqichlari 

(Evolution of Administrative Justice in the Baltic States in 1918–1940)” nomli maqolasida ma’muriy 
adliya rivojlanishi bosqichma-bosqich jarayon sifatida talqin qilib, dastlab institutsional shakllanish, 
keyin normativ-huquqiy mustahkamlanish va nihoyat sud amaliyotining shakllanishi bosqichlari ajratib 
ko‘rsatgan [9]. Mualliflarning ta’kidlashicha, ma’muriy adliyaning samaradorligi faqat huquqiy 
normalar mavjudligi bilan emas, balki “ularning amaliyotda qanday qo‘llanilishi va sud amaliyotida 
mustahkamlanishi bilan belgilanadi” . 

Shuningdek, M.Xeld o‘zining “O‘tish iqtisodiyotiga ega davlatlarda ma’muriy sudlar tizimining 
shakllanishi va rivojlanishi hamda uning demokratik, iqtisodiy va ijtimoiy islohotlardagi ahamiyati 
(The Development of the Administrative Court Systems in Transition Countries and Their Role in 
Democratic, Economic and Societal Transition)” (2022) nomli maqolasida ma’muriy sudlar tizimining 
samaradorligi davlatning demokratik transformatsiya jaraeni va aholining huquqiy madaniyatini o‘sishi 
bilan uzviy bog‘liq ekanini ta’kidlaydi [8]. 

Oxirgi 10 yillikda, 2017–2021 yillarda, Scopus ma’lumotlar bazasida ma’muriy huquq 
sohasidagi tadqiqotlar tahliliga bag‘ishlangan Ardianshax va b. (2024) ilmiy maqolasida normativ-
huquqiy tahlillarga nisbatan ma’muriy sudlar tizimining samaradorligi va unga ta’sir etuvchi omillarga 
e’tibor kuchaygani qayd etiladi [10]. Mazkur tendensiya O‘zbekiston huquqshunosligida ham 
kuzatiladi. Xususan, 2008–2016 yillar milliy huquq tizimida asosiy e’tibor ma’muriy huquqning 
nazariy asoslari yaratishga qaratildi. Bu davrda ma’muriy huquq sohasini o‘rganishda asosiy o‘rinni 
yaratilgan darsliklar egalladi. E.Xojievning “Ma’muriy huquq” (2008) darsligi, I.A.Axmedov, 
L.B.Xvan va I.M.Say [4], N.T. Ismoilov va boshqalarning “Ma’muriy huquq” (2016) darsligi shular 
jumlasidan. Ushbu adabiyotlarda ma’muriy sudlar mustaqil institutsional mexanizmdan ko‘ra, keyingi 
bosqich ma’muriy sudlar tizimining alohida ilmiy tadqiqot ob’ektiga aylanishi uchun ilmiy-
metodologik zamin yaratgan. 

O‘zbekiston Respublikasi Prezidentining 2017 yil 21 fevraldagi PF–4968-son “Sud-huquq 
tizimini yanada isloh qilish va sudlarning haqiqiy mustaqilligini ta’minlash chora-tadbirlari 
to‘g‘risida”gi farmoni bilan ilk bor ma’muriy sudlar alohida ixtisoslashgan sudlar sifatida tashkil etilishi 
boshlandi. Ushbu jarayoni 2017–2018 yillarda bosqichma-bosqich amalga oshirilib, 2018 yildan 
boshlab ma’muriy sudlar amalda faoliyat yurita boshladi [1]. Bu davrda ilmiy tadqiqotlarda asosiy 
e’tibor ma’muriy sudlar tizimining vujudga kelishi, uning huquqiy tabiati va post-sovet huquq tizimidan 
transformatsiyasi masalalariga qaratildi. Jumladan, J. Nematovning “Sovet ma’muriy huquq tizimining 
transformatsiyasi: ma’muriy hujjatlar ustidan sud nazoratini amalga oshirishda O‘zbekiston tajribasi 
(Transformation of Soviet Administrative Law: Uzbekistan's case study in judicial review over 
administrative acts)” maqolasida 2017 yildan keyingi davrni ma’muriy sudlar tizimining shakllanishi, 
sovet ma’muriy huquq modelidan zamonaviy sud nazorati tizimiga o‘tish jarayoni davri deb atagan 
[11]. M.U. Eshimbetov tadqiqotida, 2019 yildan boshlab ma’muriy sudlar faoliyatini takomillashtirish 
va samaradorligini oshirishga qaratilgan davr deb tavsiflaydi [12].  

Ma’muriy sudlar tizimi shakllanishini davrlashtirishda huquqiy-institutsional rivojlanish bilan 
ilmiy qarashlar rivojlanishini ajratish zarur. Huquqiy-institutsional rivojlanish sudlarning tashkil 
etilishi, vakolatlarining belgilanishi, maxsus protsessual tartibning shakllanishi va huquqiy himoya 
vositalarining takomillashuvi orqali namoyon bo‘ladi. Ilmiy qarashlar rivojlanishi esa tadqiqotlarda 
qanday masalalar qo‘yilgani, qaysi tushunchalar ilgari surilgani va sud faoliyatini baholashda qanday 
mezonlarga murojaat qilingani orqali kuzatiladi. 

Bu ikki jarayon o‘zaro ta’sirda kechadi, biroq ularning bosqichlari har doim bir xil vaqt 
chegaralariga ega bo‘lavermaydi. Ilmiy qarashlar muayyan institut qonunchilikda 
mustahkamlanishidan oldin shakllanishi mumkin. Ayni paytda yangi huquqiy tartibning joriy etilishi 
amaliyotda ilgari yetarlicha o‘rganilmagan masalalarni yuzaga chiqaradi. Shuning uchun faqat 
normativ-huquqiy hujjat qabul qilingan sanaga asoslangan davrlashtirish ilmiy tafakkurdagi 
o‘zgarishlarni to‘liq ifodalamaydi. 

Tahliliy maqsadda huquqiy asoslar shakllanishining uchta o‘zaro bog‘liq bosqichini ajratish 
mumkin. Dastlabki bosqich ma’muriy nizolarni mustaqil sud nazorati doirasida hal etishga bo‘lgan 
ehtiyojning huquqiy jihatdan tan olinishi bilan tavsiflanadi. Keyingi bosqich ushbu ehtiyojning sudlar 
tuzilishi, vakolatlari va maxsus ish yuritish tartibida ifodalanishini qamrab oladi. Uchinchi bosqichda 

esa yaratilgan mexanizmlarning amalda ishlashi, normalar o‘rtasidagi muvofiqlik va sud himoyasining 
natijadorligi asosiy tahlil obyektiga aylanadi. 

Mazkur bosqichlar qat’iy ajratilgan davrlar sifatida emas, balki ma’muriy sudlar rivojlanishini 
tushunt 

Muhokama. So‘nggi bosqichda, ya’ni 2021-yildan keyingi davrda, ilmiy tadqiqotlar mazmuni 
sezilarli ravishda transformatsiyaga uchrab, asosiy e’tibor ma’muriy sudlar faoliyatining amaliy 
samaradorligi va protsessual mexanizmlarning real ishlash holatiga qaratilgan. Xususan, 
D.Axmedovning “Ma’muriy sud ishlarini yuritishda taalluqlilik muammolari” (2025) maqolasida 
ma’muriy sudlarda yurisdiksiya va taalluqlilikni aniqlash bilan bog‘liq amaliy muammolar tahlil 
qilinib, ayrim hollarda ishlar turli sudlar o‘rtasida qayta-qayta yuborilishi, bu esa sud himoyasining 
samaradorligiga salbiy ta’sir ko‘rsatishi asoslab berilgan [13]. Muallif ushbu muammoni hal etish uchun 
protsessual normalarni aniqlashtirish va sud amaliyotini yagonalashtirish zarurligini ta’kidlaydi. 

Shuningdek, G.Madraximovaning “Ma’muriy sud ish yurituvida jamoaviy shikoyat institutini 
joriy qilish muammolari” (2025) tadqiqotida ma’muriy sud ish yurituvida ishtirokchilar tarkibi, 
xususan, jamoaviy da’vo institutining yetarli darajada rivojlanmagani, manfaatdor shaxslarning ishda 
ishtirok etish mexanizmlarining noaniqligi kabi masalalar ko‘tarilgan [14]. Ushbu holatlar 
fuqarolarning sudga murojaat qilish imkoniyatlarini cheklab, ommaviy-huquqiy nizolarda protsessual 
tenglikni ta’minlashga to‘sqinlik qilayotgani qayd etiladi. 

D.Artikovning esa ma’muriy sud qarorlarining huquqiy tabiati va ularning ijrosi bilan bog‘liq 
muammolarni tahlil qilib, amaliyotda sud qarorlarini ijro etish mexanizmlari yetarli darajada samarali 
emasligi, ayniqsa ma’muriy organlarning sud qarorlarini bajarishga nisbatan munosabati muammoli 
ekani ta’kidlaydi [15]. Muallif bu holatni ma’muriy sudlar samaradorligini baholashda asosiy 
mezonlardan biri sifatida ko‘rib, sud qarorlarining majburiyligini kuchaytirishga qaratilgan 
institutsional choralarni takomillashtirish zarurligini aytadi.  

Mazkur tadqiqotlar O‘zbekistonda ma’muriy sudlar tizimiga amaliy samaradorlik, protsessual 
sifat va sud qarorlarining real ta’siri nuqtai nazaridan baholash extiyoji vujudga kelganini va bu 
ma’muriy sud tizimi rivojlanishida yangi — empirik va amaliy tahlil bosqichi shakllanayotganini 
anglatadi. Bu esa o‘z navbatida, xalqaro ilmiy tendensiyalar kabi O‘zbekiston milliy huquqshunosligida 
ma’muriy sudlar evolyusiyasi normativ-nazariy bosqichdan amaliy muammolarni tahlil qilish 
bosqichiga o‘tganini isbotlaydi.  

Yuqoridagilarga asoslanib, milliy huquqshunoslik tizimida, ma’muriy huquq va protsessga oid 
fundamental asarlardagi nazariy tushunchalar va ilmiy maqolalardagi yondashuvlar bir-birini to‘ldirib, 
ma’muriy sudlar tizimini ham rivojlanayotgan institut, ham amaliyotda muayyan muammolarga duch 
kelayotgan tizim sifatida kompleks baholash imkonini beradi.  

Biroq, fundamental adabiyotlar va zamonaviy ilmiy maqolalar o‘rtasidagi ushbu uyg‘unlikka 
qaramasdan, milliy huquqshunoslikda ma’muriy sudlar tizimini kompleks va empirik asosda tahlil 
qiluvchi, uning rivojlanish dinamikasini uzviy tarzda ochib beruvchi ilmiy yondashuvlar yetarli 
darajada shakllanmagan. Mavjud darslik va o‘quv adabiyotlarida ma’muriy sudlar tizimining huquqiy 
asoslarini shakllanishi ko‘proq normativ-nazariy jihatdan yoritilgan. Ma’muriy sudlar samaradoligini 
belgilab beruvchi sud mustaqilligi, protsessual sifat, yurisdiksiya aniqligi, sud qarorlarining ijrosi 
hamda sud amaliyoti barqarorligi kabi ko‘rsatkichlarning o‘zaro bog‘liqligi kompleks tahlil qilinmagan. 
Bu esa haligacha ma’muriy sudlar faoliyati samaradorligini baholashda tizimli yondashuvning 
yetishmasligini isbotlaydi.  

Xulosa. Shu bilan birga, O‘zbekiston ma’muriy huquqiga oid fundamental asarlarni yangi 
bosqichda qayta ko‘rib chiqish va zamonaviy talablar asosida yangilash zarur. Xususan, mazkur 
adabiyotlar faqat normativ-nazariy yondashuv bilan cheklanib qolmasdan, ma’muriy sudlar joriy 
etilgandan keyingi isloxotlar davrida ular faoliyatidagi amaliy samaradorlik evolyusiyasi qanday 
kechganligi bilan boyitilishi lozim. Bunda ilg‘or xorijiy tajriba, ayniqsa, nazariyani real sud amaliyoti 
va keys-tahlillar bilan uyg‘unlashtirgan o‘quv adabiyotlar modeliga tayanish maqsadga muvofiq. Shu 
asosda yaratiladigan zamonaviy darslik va ilmiy asarlar O‘zbekistonda ma’muriy sudlar tizimining 
rivojlanish tendensiyalarini chuqurroq ochib berish bilan birga, uning inson huquqlarini himoya 

qilishdagi amaliy samaradorligini baholash uchun mustahkam ilmiy-metodologik asos bo‘lib xizmat 
qiladi. 

